
Swisscom investe-
scha quasi duas
milliardas francs
cun la finamira
da colliar in terz
da las chasadas
fin l’onn 2015 cun
la pli nova tecnolo-
gia. KEYSTONE

■ PLD.ILS LIBERALS

Armada cun 100 000 persunas
as cunfà cull’idea da la milizia

(cp) La PLD.Ils Liberals Grischun es sa-
tisfatta da la decisiun dal cussagl naziu-
nal e davo eir dal cussagl da stadis are-
guard l’armada:Tuots duos cussaglsmet-
tan a disposiziun ils mezs necessaris per
cumplir l’incumbenza constituziunala.
Quai cun ün preventiv da 5milliardas da
francs co cha la pld vaiva pretais fingià da
prümavaira. Cun 100'000 homens as
poja restar pro l’idea da la milizia. Ga-
rantir la sgürezza es per la pld Grischun

üna da las incumbenzas centralas dal sta-
di. Quai pertocca eir la sgürezza i’l ajer.
Quell’incumbenza nu’s poja far sainza
cumprar aviuns nouvs. Il success in tuots
duos cussagls dal parlamaint es ün suc-
cess prezius: L’armada po quintar sün ün
armamaint modern. E las spaisas nu ve-
gnan finanziadas separadamaing,ma sun
d’integrar aint il preventiv normal da la
confederaziun sco cha quai prevezza eir
il frain dals debits.

Cun muntognas magicas avra
«cultuRa+» sia segunda stagiun

■ (lr) Cun «Muntognas magicas»
avra «cultuRa+», il program da cul-
tura da la Lia Rumantscha, ils 8
d’october sia segunda stagiun. Anna
Serarda Campell, Arno Camenisch
ed auters legian novas ditgas d’au-
turas e d’auturs giuvens. Inspirà da
vegls usits mussa l’actur Lorenzo
Polin ina performance da teater.Cun
il cudesch «Muntognas magicas» envi-
dan ils auturs Gabriela Holderegger e
Jano Felice Pajarola ad in’excursiun
culturala variada tras il Grischun.
«Muntognas magicas» – in cudesch
che ha bler da porscher: ditgas, usits,
recepts e preziosas linguisticas ru-
mantschas da nossas regiuns munta-
gnardas. Indesch auturas ed auturs
giuvens èn sa laschads inspirar da dit-
gas da lur valladas nativas ed han scrit
novas ditgas rumantschas. Intginas da
quellas vegnan prelegidas.

Cuschiniers che derivan da la Ru-
mantschia han interpretà da nov re-
cepts indigens. Intginas da questas tra-
tgas vegnan servidas a l’avertura.
«Muntognas magicas» è ina coediziun
da la chasa editura Südostschweiz
Buchverlag e da la Lia Rumantscha. Il
cudesch è biling, rumantsch e tudestg.

«cultuRa+» promova artistas ed ar-
tists giuvens e lur cultura d’origin ru-
mantsch. Ensemen cun partenaris por-
scha il program ina plattafurma ad ar-

tistas ed artists professiunals ru-
mantschs e sustegna lur projects. Sco
«chasa virtuala da pliras spartas» pre-
schenta «cultuRa+» en differents lieus
entaifer ed ordaifer il Grischun occur-
renzas culturalas. Ils 18 da november
concertescha la giuvna chantadura sur-
silvana Ursina Giger en il Caferama a
Zuoz.

Il cumenzament da december festi-
vescha Quintinò, la combo da musica
mundiala cun Guido Decurtins, Fredy
Manser, Michel Estermann, Laura De-
curtins ed auters lur emprim batten da
DC. Curt avant Nadal va il pastur Gia-
cumbert Nau da la Greina www.liaru-
mantscha.ch en il Theater Tuchlaube
ad Aarau. Là frunta il toc alpin brachial
sut la reschia da Manfred Ferrari sin la
realitad urbana en la Bassa da l’Argo-
via. Per metter il toc da teater en in
context pli vast envida il Theater Tuch-
laube il november ad ina conversaziun
a maisa, durant la quala Leo Tuor, Iso
Camartin ed ulteriurs giasts van a fund
al mitus alpin ed a la noziun da la pa-
tria.

Avertura ils 8 d’october: A las 18.00 vernissa-
scha dal cudesch «Muntognas magicas». A las
19.30 tschaina e litteratura. In’annunzia per la
tschaina è necessaria: 081 258 32 22,
lr@rumantsch.ch. Chasa Rumantscha, Via da la
Plessur 47, Cuira. Il program cumplet da «cul-
tuRa+» è publitgà sin www.liarumantscha.ch

Il papa tila ina bilanza positiva
da siu viadi en Tiaratudestga

■ (anr) A caschun da sia audienza da
mesjamna silla plazza da s. Pieder a Ro-
ma ei papa Benedetg XVI s’exprimius
plein cuntentientscha ed engraziament
davart siu viadi en Tiaratudestga. El en-
grazi al bien Diu ch’el hagi schenghe-
giau ad el quei bi e cumpleniu temps en
sia patria.

Sco culminaziun da siu viadi en Tia-
ratudestga ha il papa taxau siu plaid
avon il parlament tudestg (Bundestag)
davart la basa dil dretg e sias sentupadas
ecumenas cun representants dalla Basel-
gia evangelica ad Erfurt. Ils survetschs
divins seigien stai grondas fiastas dalla
cardientscha.

Sco il papa ha detg seigi el vegnius
retscharts cordialmein sin siu 41. viadi
che hagi menau el tras sia entira tiara,
dil nord al sid e digl ost al vest. El ha en-
graziau a quels che han possibilitau quei
viadi, en special als uestgs da Berlin, Er-
furt e Friburg per lur hospitalitad.

L’emprema finamira dil viadi dil pa-
pa ei stada da s’entupar culs catolics, da
plidar avon els da Diu e far oraziun cun

els. El hagi vuliu rinforzar els en lur
cardientscha cun intermediar legria vid
cardientscha e Baselgia. In accent speci-
al hagien ins vuliu metter ella tiara dalla
reformaziun sin l’ecumena. Ella clau-
stra dils augustins ad Erfurt, nua che
Martin Luther era entraus en quei uor-
den, seigi el s’entupaus cun represen-
tants dalla Baselgia evangelica per in
scomi dad opiniuns e far oraziun. Ei se-
muossi con impurtonta che nossa per-
detga communabla da cardientscha sei-
gi en in mund secularisau e che nus
dueien rugar tiel Segner ch’el schenghe-
gi l’unitad.

Allegau specialmein ha il papa sias
treis grondas messas a Berlin, Erfurt e
Friburg, sco era la vigelgia d’oraziun
cun la giuventetgna, il survetsch divin
final ed igl inscunter cun laics engaschai
en Baselgia e societad. Engrazieivels ei
il papa staus era per ils inscunters cun la
communitad giudaica e representants
dils muslims. Era menziunau ha el sia
sentupada cun unfrendas dils abus se-
xuals tras spirituals.

Widmer-Schlumpf
referescha a Cuira

■ (mc) Damaun sonda envida la Parti-
da burgais-democratica ad in solver a
Cuira. Il solver cumenza a las 10.00 en
ha halla da la chasa da la citad. A las
11.00 vegn cussegliera federala Eveline
Widmer-Schlumpf a tegnair in referat
davart il tema «Politica da finanzas en
in temp burascus». La referenta stat era
a dispusiziun per respunder dumondas
or dal publicum. Silsuenter vegn deputà
Beno Niggli a preschentar curtamain ils
candidats da la Partida burgais-demo-
cratica per las elecziuns dal cussegl na-
ziunal.

